
Eers rondloperhonde, nou modelle vir kalender

  E-pos storie aan 'n vriend 

'n Maand ná sy redding het Jerry die dae toe hy 'n weggooihond was, vergeet. (Foto: Naomi Herselman) 

Kaapstad 

Nie lank gelede nie het Jerry, ’n hond van onbekende oorsprong, in ’n plakkerskamp gewoon, aan ’n velsiekte gely en die wêreld deur een oog probeer verstaan.

Deesdae is dié einste Jerry, as die langpad-genoot van Suid-Afrika se bekendste reisskrywer, Dana Snyman, waarskynlik die land se mees berese hond.

Jerry het nou ook die status van “kalenderhond” saam met elf ander (voormalige) rondloperhonde verwerf, nadat hul nuwe lewe van liefde en sorg deur die lens van Josie Borain, die voormalige internasionale supermodel wat deesdae ’n fotograaf is, verewig is.

Borain het ingewillig om ’n Kerskalender van die liefdadigheidsorganisasie African Tails – wat verwaarloosde honde uit plakkerskampe red – se grootste suksesverhale saam te stel.

Die geld word gebruik om honde te steriliseer, te voer, nuwe tuistes vir rondlopers te soek en troeteldier-onderrigprogramme in plakkerskampe aan te bied.

Borain het besluit bekende glansmense is nét die regte metgeselle vir die kalenderhonde – onder meer die balletdanseres Laura Bosenberg, die Dans! Dans! Dans!-finalis Yarisha Singh, die La Rosa-dansgeselskap se Lee Williams en die hip hop-danser Devin Marshbank. 

Jerry en Dana se paaie het gekruis toe die hond by ’n veearts geadverteer is. “Dana wou graag ’n hond hê – ons het besluit om te wag tot ons die regte een sien,” sê Snyman se vrou, me. Naomi Herselman.

“Ek het eendag katkos by my veearts in Seepunt gaan koop, en lees toe op die kennisgewingbord die storie van die eenoog hond.

“Ek het geweet nie baie mense sal hom wil hê nie, maar dat hy perfek is vir Dana. Dit was toe so – liefde met die eerste oogopslag. Hy gaan oral waar sy baas gaan, en in die tyd dat ons hom het, het hy baie, baie well travelled geword. ”

Rapport het Jerry Vrydag saam met Snyman diep in die Karoo opgespoor waar hulle besig was om stories te versamel.

• Die kalender is landwyd teen R120 by goedgekeurde handelaars te koop. Of bestel by contact@africantails.co.za 



	


